
Føreord.

Dette er ein samtidsroman, bygd over verdiar og opplevingar relaterte til refleksjonar gjennom eit kyrkjeår, der tida frå Advent til Domssundag rammar inn og er bibelsk framdrift i handlinga. Refleksjonar og andaktar/preiker vert ein bakgrunnscollage som kommuniserer mot diskusjon og verdiformidling i romanen.

Den kan lesast som ei oppbyggeleg bok ein les litt kvar dag. Gje deg gjerne god tid, då vil du ha betre utbyte av boka, dvel ved det oppbyggelege stoffet. Det er naturleg å lesa den som ein familie-krønike i romanform, men det er mest interessant å lesa boka dvelande, ettertenksomt. Om du tenkjer å skumma gjennom boka på ein dag, eller to, er det sannsynleg at du vert lei av den.

Ved sida av veksling i årstider og eit kyrkjeår, er forhold mellom generasjonar og avklaring etter konflikt, aspekt ved framdrifta i romanen. Skifte av bustad og arbeidsstad, i ein misjonsprestfamilie, tek oss på lange reiser og inn i ulike opplevingar for born og vaksne.

Målet med boka er å forkynna Guds Ord ved å la det Jesus Kristus har tala til oss gjennom sine profetar og apostlar få røyst inn i vår tid.

Tidsspennet i romanen er frå 1920 til 2079. Når me vel eit langt tidsperspektiv og mange generasjonar, er det lettare å sjå kva krefter og verdiar det er som grip inn ei familiehistorie og historia til eit lokalsamfunn. Økonomiske tilhøve er ikkje aleine grunnleggjande i utviklinga. Kristen forkynning og kristent liv påverkar medmenneske positivt, lyftar lokalmiljø og har nyskapt statar, heilt uavhengig av økonomiske krefter. Guds Ord og sann, bibelsk forkynning er skapande.

Geografisk rører romanen seg mellom Noreg og Japan, det fell naturleg ut frå eige opplevingsunivers. Romanen kan likevel ikkje forståast som sjølvbiografisk. At element i skildringar rører ved eigne røynsler, skal likevel ikkje stikkast under stol. Opplevingar, fortalde i romanen, er til dels autentiske, men anonymiserte. Med avsnittet ”Sommar 2016” rører vi oss frå samtida mot framtidsvisjonen. Det er ein måte å leia tanken vidare, utan at ein på nokon måte meiner å ha ei overnaturleg evne til å sjå inn i framtida. Framtidsutblikket er ein annan, og kanhenda betre måte å få fram argumenta på. Når lerretet måleriet er måla på vert større, vert detaljane tydelegare.

Bryne 01.09.2014 Ingolv Gjedrem


Bjørkemo 1975.

Inn mot svenskegrensa hadde snøen lagt seg for ei veke sidan. Ved havet var nettene framleis milde, men over alt låg allereide snøen på dei høgaste fjella.

Jon og Aud opplevde på ein av sine mange skogturar at dei kom tett på storelgen. ”Skogens konge” er drygt to meter høg til herdene, med hovud og gevir ragande opp mot tre meter over bakken. Kroppen er ikkje særleg lang, i høve til høgd over bakken, omlag to meter. Å stå der nokre sekund, eller var det eit minutt, gir minne som vert verande.

Elgoksen syner med kroppsspråk at han har sett to menneske. Jon er herdebrei, høg, med litt sylvgrått blanda inn i lys blondt hår. Aud har vakre kroppsproporsjonar, forfina andletsdrag og mørkt hår. Dei gledde seg saman over rikdommen i haustleg flora og fauna i det nordnorske landskapet. Dag for dag seig snøen nedover mot lauvskogbeltet. Haustleg lauvverk klamra seg til blandingsskog av bjørk, or og rogn. Haren var i ferd med å kle seg, litt vel tidleg, i vinterkåpe. Snøen kom så seint i år at haren etter kvart vart synleg, eit hoppande, kvitt signal over det visne, brune graset i skogkanten.

Raudreven gassa seg på lemen, kryande fram over alt. Jon dreiv på å kappa og kløyva bjørkeved for vinteren. Han arbeidde i solveggen bak garasjen, like ved bjørkeskogen. Ein av dei velfødde raudrevane fann vegen langs eit dyretråkk, som enda i plenen ved husa på Fredlund. Dyret ser mannen som arbeider i solveggen, men likevel kjem det fram på plenen, går nokre meter bortover mot mannen. Reven, med fyldig, rustraud pels, lang, dryg rove med kledeleg kvit tupp og lure augo, finn dyretråkket inn att i skogen, fire meter unna mannen. For dyret er plenen sådd over eit gamalt dyretråkk. Mannen hadde ikkje ennå lagt merke til tråkket, endå han hadde budd i huset drygt fire år og sådd plenen. Likevel er det ei høgtidstund å oppleva seg sjølv saman med den store naturen, Guds skaparverk. Det er raudreven, med dei lure augene som har lært mannen ei lekse. Ordtaket, ”lur som ein rev”, er ikkje lite råmande. Ein kunne la seg freista til å syngja om reven med Bjørnstjerne Bjørnson:

OG REVEN LÅ UNDER BIRKEROT

/: bortved lynget :/

og haren hoppet på letten fot

/: over lynget :/

Det er vel noget til solskinnsdag!

Det glimrer for og det glimrer bak

/: over lynget :/ tralalalala.

Og reven lo under birkerot

/: bortved lynget :/

Og haren hoppet i ville mot

/: over lynget :/

Jeg er så glad over alle ting!

Hu-hei, gjør du slike svære spring

/: over lynget? :/ tralalalala.

Og reven ventet bak birkerot

/: bortved lynget :/

Og haren tumlet ham midt imot

/: over lynget :/

Men Gud forbarme seg, er du der! - -

- - Å kjære, hvor tør du danse her

/: over lynget? :/ tralalalala
 
Dersom soknepresten i Bjørkemo hadde sett nøyare etter i skogen, like ved prestebustaden, kunne han like gjerne ha late vera å leggja plen på den delen av tomta der dyretråkket gjekk. Plenen var strengt tala stor nok. Det er neppe tvil om at han og kona då ville ha hatt glede av å sjå raudrev, hare og elg gå, lunta eller springa langs tråkket like ved huset, trygt etter gamal vane. Jon slo fast:

”Ikkje minst når me er innafor dører, kan dyra leva like ved husa, utan å ansa at det bur menneske der. Valet mellom plen og dyretråkk vert ein illustrasjon på andre, meir avgjerande dilemmaer me menneske vert stilte overfor.” Aud tenkjer:

”Jon og eg lever i eit lite jordisk paradis her på Fredlund, slik eg hugsar uttrykk frå Bibelen si paradisfortelling, der mennesket får kall og oppdrag:

”Å dyrka og verna hagen”. ” Jon seier:

” Dyrking og verning er motsetnad til forbruk og øyding. I sjudagarfortellinga står det at mennesket skal leggja jorda under seg. Meininga er sjølvsagt ikkje at vi kan ha godt samvett om vi legg naturen aud. Å leggja jorda under seg tyder at mennesket skal arbeida med jorda. Mennesket skal skapa ein heim for seg og dei andre skapningane ut av den jord Gud har skapt.” Aud seier:

”Mennesket har fått som ansvar frå Skaparen å forvalta skaparverket. Me skal styra med alt det skapte. Livet under Guds leiing er levande samfunn med Gud og nærleik til neste og skaparverk. Eit slikt liv har som føresetnad kravlaus haldning på eigne vegner og menneskeleg dygd. Dette er eit berande prinsipp. Mange tek seg til rette, utan omtanke for medmennesket. Luther seier i forklaringa til åttande bodet:

Me skal ottast og elska Gud så vi ikkje svik nesten vår, men talar vel om han og tek alt i beste meining.” Jon: ”Helg er ein viktig del av menneskelivet, men det skal vera flest kvardagar. Ein helgedag og seks kvardagar, det er livsrytmen skaparen har gitt oss. Det tredje bodet seier:

”Du skal halda kviledagen heilag.” Verdien ved livet tapar seg om den eine helgedagen vert borte og alle dagar vert like.” Aud:

”Ekteskapet varer til døden skil oss, og me skal vera saman i gode og vonde dagar, i sjukdom og ved god helse. Kravmentalitet er i ferd med å øydeleggja livet for folk. Me snakkar ofte om at kloden vår er truga, men mennesket er i like stor grad truga av feil forståing av kva som er godt og viktig i livet. Det er kanhenda eit like stort problem som miljøkrisa. Luther seier i forklaringa til sjette bodet: ”Me skal leva eit reint og sømeleg liv i ord og gjerningar. Ektefolk skal elska og æra kvarandre,”spør meg om formaninga er aktuell? Skilsmisser kjem i stor grad som følgje av feil forventningar til ekteskapet.”

”Når kravet til nyting er ekstremt og viljen til å skapa eigen heim er minimal, må det gå slik.” Jon:

”Den guddommelege kjærleiken stiller ikkje krav, men gir utan å venta noko attende. Den ofrande kjærleiken er ei lysande stjerne å styra etter for ekteskap og menneskeliv. Det heiter i vigsleliturgien at ”mannen skal skiljast frå far sin og mor si og halda seg til kona si, og dei to skal vera eitt”. Med erotikk og sex som viktige sider ved ekteskapet, er denne lysande stjerna likevel viktig for den kristne forståinga av ekteskapet. Det tyder at begge skal satsa fullt og heilt på samlivet og i ein forstand leggja sitt tidlegare liv bak seg. At den eine stadig skal dra ut på kafé, kino etc. med sine gamle vener, utan at ektefellen er med, er ikkje byggjande for ekteskapet. Ein bør skaffa barnevakt for å kunna gå ut, dei to saman med vener. Vener ein ikkje vil at ektefellen skal møta, bør utgå som omgangskrets. Elles bør ein leita etter samanhenger der mor, far og born kan gå ut saman, som familiegudsteneste, kino etc. Det høyrer med til å verta vaksen at ein ved inngåing av ekteskap er i stand til å skapa eit godt fellesskap med utgangspunkt i dei to. Om dei to kan gå ut saman, vil det verka byggjande, ikkje om ein av ektefellene stadig går ut med sine vener og følgjeleg framandgjer den andre ektefellen. Ein gjer klokt, spesielt i dei første åra av ekteskapet, seinare seier det seg sjølv: å prioritera samvere med ektefellen.” Aud:

”Det er intimitet og nærleik mellom ein mann og ei kvinne i ekteskap gjennom 40-50-60 år i ekteskap som er det store. Det er dette som har skaparen sitt stempel. Skal me verta lukkelege, må me velja å vera skikkeleg umoderne. Me må rett og slett gløyma idola på vår eigen marknadsplass. ” Jon:

”Slik NT teiknar eit bilete av Jesus og Jesu religion, må me seia at den var ein kraftig og uredd motkultur, slik er og levande kristen kultur til alle tider. Første bodet: ”Du skal ikkje ha andre gudar attåt meg,” er grunnleggjande. Me skal setja den treeine Gud først, som Luther seier i forklaringa: ”Me skal ottast og elska Gud over alle ting og setja all vår lit til han,” det er ikkje tome ord, men evig visdom.

Aud gjekk inn på kjøkkenet for å gjera ferdig middagen. Jon vart sitjande og tenkja attende på dei 6 åra i Hardanger og dei 4 åra her i Nord. Dei hadde diverre delvis vore merkte av hans intense ryggproblem og ryggoperasjon for halvanna år sidan. Smertene vart merkbare for 15 år sidan. Dei dreiv han til å gå lange turar i fjellet. Seinare, når dette ikkje var mogleg lenger, avdi han ikkje kunne gå meir enn maksimum 100 meter på asfalt, men litt lenger i kupert terreng, hadde han teke sykkelen fatt, kombinert med roing.

Han hadde daglege roturar rundt øya. Av og til gjekk han i land og tok korte turar langs stranda og over klippene. Turen tok 2 til 3 timar, alt avhengig av ver og vind. Sitjande i båten, gynga av bårer innover eller utover fjorden relatert til tidevatn, straum og vindretning, fann han ei god rørsle som ga kroppen god trening, isjasnerva massasje og sinnet ro.

Han kjende at nokre keltiske bøner frå 500-talet ga gjenklang i sinnet hans: Colombas klippe (Han levde år 521 – 597): ”Det er frydefullt å stå på toppen av ei klippe, omfavna av ei venleg øy, og stira utover havet. Eg høyrer bølgjene som stig og søkk medan dei syng for Gud i himmelen. Eg høyrer glade skrik frå måkane som stupar ned mot vatnet. Eg høyrer bølgjene som sler mot klippene, som når eit torevér går over himmelen. Eg legg merke til flo og fjøre. Tidevatnet har i seg min løyndom. Eg vil prisa deg, allmektige Gud. Di makt strekkjer seg over hav og land, dine englar held vakt overalt. Eg vil be mine daglege bøner, av og til med jubel, av og til i stilla, men alltid med takk til Gud. Det er frydefullt å bu på ei fredfull øy og tena Kongenes konge. Amen.”

Roturen rundt øya gjore han kjend med fuglane. Han kjende til slutt att individa. Tjeldefamilien med raude bein, lang, raud nebb og kropp i smokingfarga svart og kvitt kom att år etter år. Dei første gongene var fuglane redde denne robåten som kom gjennom sundet, men etter kvart vart Jon akseptert av små og store fuglar og fiskebåtar som reiste forbi. Roing er såpass sakte at ein glir til slutt inn som ein del av naturen. Etter kvart vart det vanskelegare å ro lange turar, men lettare å sykla. I ein periode sykla han mellom 5 og 10 mil kvar dag. Denne voldsomme fysiske aktiviteten hadde som resultat at han kom i god form. Grunnen til aktiviteten var lite anna enn flukt frå ryggsmerter. I periodar tok smerten nattesvevnen.

Då hende det at Jon kjende seg tvinga ut av huset og opp på sykkelsetet i nattlege sykkelturar på opptil 10 mil. Når han kom attende og stupte utmatta i seng tidleg på morgonkvisten, hende det ikkje sjeldan at han fann att to, tre gode timar med nattesvevn, den einaste medisinen som klarte å lindra smertene, var naturen sin eigen: endorfin. Dette hende ein del gonger natta før han skulle ha gudsteneste i hovudkyrkja med 5 dåp og nattverd.

Likevel vart åra som prest i Hardangerfjorden gode år. Jon måtte tenkja på ei setning han hugsa frå 1920-liturgien: ”Du oppsedar oss med kross og trengsle for ditt rike og har sett oss ei evig von hjå deg.” Legane trudde det var hofteproblem og sende han på røntgen for å ta røntgenbilete av hoftene, medan det var ryggen som var problemet. Andre legar trudde det var problem med blodsirkulasjon, men spesialistar fann ut at blodsirkulasjonen gjorde Jon til atlet, ja norsk meister. Ein lege sa hånleg at alt han tala om var psykiske problem. Til slutt vart det teke CT av hoftene, og ryggen var tilfeldigvis med på bileta som kom fram på legen sin skjerm. Der kunne han sjå med det blotte auga: spinal stenose i 3 nivå med mest ekstremt trongt, 2 millimeter gjennom ei av skivene. Problemet var at smertene kjendest nedover i beina, ikkje først og fremst i ryggen. Men rota til problemet var innsnevring i nervekanalen gjennom korsryggen. Dette burde primærhelsetenesta ha oppfata for minst ti år sidan. At det å leva med slike feildiagnostiserte smerter over lang tid ville medføra psykiske problem, treng ein ikkje legeutdanning for å skjøna.

Med ein vellukka ryggoperasjon på St. Olavs Hospital i Trondheim og fylgjande opptrening, var han pr. dags dato i ganske god form. Mylografiundersøking viste at isjasnerva var skada av å ha vore klemd over lang tid og nerverøtene var delvis øydelagde. Vegen hadde vore vanskeleg, men han var takksam til Gud og menneske for den løysinga denne ryggdiagnosen hans hadde fått.

Om han hadde gått eit halvt år til uoperert, ville han ha vorte lam i kroppen nedantil i beste fall, tap av kontroll over kroppen sine vitale funksjonar i verste fall. Han måtte leva med restsmerter på grunn av at den vellukka operasjonen kom for seint, men smertene hadde heldigvis delvis brunne ut etter desse åra og så vert ein meir motstandskraftig mot smerter. Det meste vert vane.

Ho som hadde operert Jon var ei ung, nyutdanna nevrokirurg. Ho hadde heldige hender med sjølve inngrepet, medan ein meir erfaren nevrokirurg hadde vore med på å planleggja operasjonen. Denne erfarne nevrokirurgen kom gjennom gangen der Jon var dagen etter operasjonen. Han såg at Jon reiste seg opp, gløymde krykkjene og gjekk bort til vidauga, der han sto og såg bort på Nidarosdomen. Då kirurgen kom borttil Jon, sa han medan han peika over mot den mektige katedralen:

”Det er nok fleire enn deg, Sokneprest Jon Bjorhom, som har kasta krykkjene her i Nidaros.” Jon sa:

”Det er du og denne unge kvinna som skal takkast for at eg kan gå utan krykkjer. Eg kan like gjerne kasta krykkjene eg var bunden til då eg kom hit! Men for meg er det og naturleg og rett å takka Gud for at eg er der eg er nå. Det minskar ikkje mi takksemd i høve til medisinsk ekspertise ved St. Olav Sjukehus i Trondheim.” Den unge nevrokirurgen som gjennomførte inngrepet, sa ved ein kontroll til Jon:

”Eg likar arbeidet mitt.” Jon svara:

”Du er så nøktern at du kallar det prosaisk og rettfram: arbeid.”

Nevrokirurgen heldt fram: ”Eg kunne like gjerne ha sagt at eg alltid har likt handarbeid!” Jon sa, rørd til tårer:

”Gud velsigne deg og handarbeidet ditt!”

Nidarosdomen hadde i gamal tid same funksjonen som Betesda dam hadde i Jerusalem i den gamle pakta. Folk vart lækte for sjukdom når Herrens engel rørde opp vatnet. I Nidarosdomen vart dei lækte ved å verta bedne for ved Olavskrinet. Jon sa:

”Eg har ei kjensle av at St. Olavs Hospital har teke over funksjonen Nidarosdomen hadde. Dette sjukehuset er eit Barmhjertigheithus. Aller helst vil eg tenkja at dei to utfyller einannan og er til saman Betesda.” Det var ein rørd og takksam pasient som kom attende til Bjørkemo, i full teneste som sokneprest. Likevel sleit Jon ein del til han var heilt inne i rolla som sokneprest att. Nokre av dei som kom til gudsteneste, lurte nok på kva det var som feila presten deira. Ryggsmerter er så mangt for folk, og det er ofte like greit å seia minst mogleg om sine plager.


ADVENT.

Fredag før første sundag i advent 1975 var alle prestane i prostiet samla i Bjørkemo kyrkje. Det var ingen av Jon sine kollegaer som hadde hatt problem med å forstå Jon sine ryggproblem. Jon var attende som sokneprest og alle gledde seg. Salmesongen fylte det vesle kyrkjeromet: ”Mens frost og vintermørke rår, begynner kirkens nye år. Og våre sinn skal være vendt mot lyset som på jord er tent.”

Jon Bjorhom heldt andakt for kollegaer i prostiet. Han var misjonær i ei japansk kyrkje i ungdommen:

””Vel byrja er halvt fullført”- seier eit ordtak.

Adventtida står for døra, eit nytt kyrkjeår tek til. Me er i Shima kyrkje i adventtida. Førjultida er for dei fleste i Japan ikkje advent, men ei opplading til feiring av nyåret, med reklame på alle tenkjelege måtar.

Julemelodiar og julesongar kan ein høyra over alt, ikkje minst i butikkar og supermarked. Juletonane er god salkuliss, det veit folk over heile verda. Det er ekstra stor kyrkjesøking i jula, òg i Japan. Gud har i sin skaparvilje og kjærleik ikkje forlate den japanske folkevrimmelen. Det austlege, anonyme og tilknepte lynnet er i det store og heile ukjent med Kristus. Men der òg er Gud, i ein umedviten lengt i menneskehjarte etter at Gud skal koma nær oss?

Gamle Dr. Vinter, misjonær i Japan i 60 år, skal ofte ha sitert Jesaja 60, 4 og 9 og utla dette ordet som ein lovnad om at misjon i Japan vil få ei rik hausttid:”Lyft augo og sjå deg ikring! Dei samlar seg alle og kjem til deg. Dine søner kjem langt bortanfrå, dine døtrer vert borne på armen. Øyar og strender ventar på meg”

Eg var på veg ut av kyrkjedøra då ein ung mann kom inn kyrkjeporten. Då eg opna døra, vart juletonar frå kyrkja høyrlege ut mot gata. På Nord-Honshu susar vinden dag og natt ved vintertid, og driv frostrøyken over rimkvite risåkrar. Han såg òg frosen ut denne skapnaden som kom med ustøe steg opp mot kyrkjedøra:

”Kva! Spelar de julemusikk i kyrkja òg!”

”Ja, det er naturleg å lytta til julesongane no vi skal feira Jesu gebursdag,”

”Eg vil sjå guden dykkar”, seier han og går inn i kyrkja, leitar over alt i kyrkjelokala. Eg følgjer etter og prøver å forklara, på min japansk med litt utanlandsk aksent:

”Ikkje kyrkjebygningen, men alle dei truande er, til saman, Guds tempel, bygde på Apostel- og profet-grunnvollen med Kristus som hjørnestein. Vi har heller ikkje nokon statue i kyrkja som framstiller Gud. Vi har berre dette enkle symbolet, seier eg og peikar på ein enkel trekross framme, bak preikestolen. Som kristne trur vi at lekamen vår er eit tempel for Den Heilage Ande og at vi ikkje lenger er våre eigne, vi høyrer Kristus til.”

Me sette oss og hadde ein lang og ærleg samtale. Han fortalde at han budde like i nærleiken av kyrkja og lova at han ville koma attende. Eg såg han aldri meir. Den tilstanden han var i den kvelden, var det einaste som kunne hjelpa han til å kalla fram den lengten han hadde i seg etter Gud, buande midt imellom oss, som ein av oss. Eg kjenner ikkje mannen og ingen kan finna ut kven han var, men eg tenkjer ofte på han. Han var sikkert ektevigd i eit buddhistisk tempel, som dei fleste i dette lokalmiljøet, og hadde ei shintoistisk gudehylle i stova heime, like ved eit buddhistisk fedrealter.

Om vi les i Johannes evangeliet, kapittel 10 med fortellinga om Den gode hyrdingen, versa 14 – 16: ”Eg er den gode hyrdingen. Eg kjenner mine, og mine kjenner meg, liksom Faderen kjenner meg, og eg kjenner Faderen. Eg set livet til for sauene. Eg har andre sauer òg, som ikkje høyrer denne flokken til. Dei òg må eg leia; dei skal høyra mi røyst, og det skal vera éi hjord og éin hyrding.”

Eg ser denne mannen, og mange andre ærlege, søkjande menneske eg møtte, som døme på dei andre sauene ”som ikkje høyrer denne flokken til”. Dei var, og er kanhenda ennå ikkje medlemmer av ei kristen kyrkje, likevel er dei, trur eg, slike som Jesus omtalar med å seia: ”Dei òg må eg leia”, sjølv om dei ennå ikkje høyrer til hjorden. Gud elskar verda og menneska Han har skapt. Han elskar dei til frelse og Han ynskjer å føra dei i kontakt med evangeliet. Jesus lengtar etter å finna ”det tapte får”. Mange andre kom til kyrkja dette året, tok imot Jesus og vart døypte. Då hende det Jesus seier i ordet ovanfor: ”Dei skal høyra mi røyst, og det skal vera éi hjord og éin hyrding.” Likevel har tanken på dennne japanaren som ville sjå guden vår, festa seg i minnet mitt. Undersøkingar av religiøs tilknyting i Japan syner for kristendommen sin del, slik eg tolkar det, at om lag 1,5% er medlemmer av ei eller anna kristen kyrkje. Talet på menneske som går meir regelmessig til ei kristen kyrkje, er sjølsagt mindre enn dette, i beste fall 1%. Ei meiningsmåling tyder likevel på at minst 10 millionar japanarar har preferanse for kristendommen, framfor til dømes buddhisme og shintoisme.

I ein slik samanheng er det at denne sympatiske, men litt omtåka mannen som vitja kyrkja, vert interessant. Det er mange som går med ein lengt etter Gud, utan at dei vågar å ta steget heilt ut. Kanhenda kan gamle Dr. Vinter si bøn om vekking over Japan og hans bibelske visjon om ”Øyar og strender som ventar på Gud,” vera ein visjon for det vidare kristne arbeidet både i Japan og her i Noreg. Det finns øyar og strender i både Noreg og Japan.

La oss be om å få byrja på nytt i møte med Jesus, både her hjå oss og i Japan. La oss be om at vi må få oppleva at mange av dei 10 millionane i Japan og mange i Noreg vert leia av Den gode hyrdingen, får høyra Jesu røyst slik at dei vert fødde på ny og vert del av det fellesskapet Jesus kallar ”éi hjord og éin hyrding”. La oss be om at Kristus må bu ved trua i våre hjarte.

Mange japanarar ser det slik at dei historisk har fått drahjelp frå kristen misjon for å byggja opp helse- og undervisningssystem. Dei meiner at den vellukka demokratiske statsskikken og det moderne, vestleg orienterte samfunnet, mellom anna, har røter i kristen tradisjon og kristen misjon til Japan. På mange område har den gode utviklinga teke til med kristendommen.

I kristen forstand byrjar alt godt og viktig med Jesus, og med at vår merksemd vert vend mot han. Ved inngangen til eit nytt kyrkjeår skal vi, både i Noreg og i Japan få minna kvarandre om at Kristus kjem til oss: ”Sjå, kongen din kjem til deg, audmjuk rid han på eit esel, folen til eit klauvdyr”. (Matt. 21,5) Ved Guds Ord og dei heilage sakramenta kjem Han til oss.

Ja, han har ei mengd med vegar inn til oss gjennom det liv han har gitt oss. Han tvingar oss ikkje til å følgja han, men han går ved sida vår og kallar oss til frelse og nytt liv. Det er mange som tenkjer at all fornying kjem frå mennesketanken. Dette Ordet minner oss om at fornying kjem ved at vi får møta Han. Jesus er ikkje meir av det du og eg kan finna i vår eigen tanke og i vårt eige indre. Paulus seier at ”Kristus lever i meg”. Det vert og vårt vitnemål når me kjem til tru på Kristus. Han kjem til oss, ”audmjuk rid Han på eit esel, folen til eit klauvdyr” og me skal få koma til han. Du og eg vert ikkje tvinga, men Han innbyr oss å koma, du skal få koma som du er. Du og eg skal få byrja ved å ta imot Jesus, hans Ord og Verk. Me som har byrja før, Me skal få ta til på nytt. Me skal få oppleva eit nytt nådeår og vera tenarar for Guds nåde i Kristus Jesus gjennom eit nytt kyrkjeår. Advent og Jul er ein ny start, saman med Jesus. Gud brukar menneske, deg og meg.” Etter at organisten hadde leia prestane i eit tableau av advent- og lovsongar, ville dei veta korleis ein kunne forklara at ein statistisk så liten religion i Japan kunne ha så sterk innverknad. Jon sa at svaret måtte liggja i livskreftene i evangeliet sjølv, at verknaden av kristen tru og kristent liv har med Gud sjølv å gjera. Han heldt fram at ei lita kyrkje som er tru mot kristne verdiar, kan ha like stor innverknad i samfunnet, i brei forstand, som ei statskyrkje, når denne styrer meir og mindre ut frå godtfolk sine tankar og meiningar. Japan er for tida ein demokratisk stat som gir romsleg plass for religion og friviljug arbeid av ulikt slag. Den demokratiske staten byggjer på lokalt næringsliv, store nasjonale konsern og lokalsamfunn, som fungerer godt. Det finns ikkje i dag tendens til at staten vil styra religionen, slik som under siste krig. Lokalsamfunna fungerer svært godt i Japan, òg der det er tett konsentrasjon av menneske. Basert på slike lokalsamfunn i bydelane, har storbyar svært låg grad av kriminell åtferd. Staten spelar ei moderat rolle. Det finns eksempel på at eit stort nasjonalt konsern har større bruttoinntekter enn statsbudsjettet. I prinsippet har det vore mangel på arbeidskraft i Japan gjennom heile etterkrigstida. Kristendommen er ein liten, men viktig minoritet i dette landet. Ein av prestane sa:

”Korleis går det an å ha ei så positiv oppfatning av den generelle verknaden av misjon? Vi har med oss ei ganske så solid lekse om samarbeid mellom misjon og imperialisme.” Jon svara:

”Om noko av dette gjeld Japan, er det i det minste i svært liten grad. Eg meiner det eg har sagt er rett. For resten av verda er dette eit stort tema, men det høyrer ikkje heime i samtale om moderne misjon. Det er svært gledeleg at vi kan dvela ved svært mange gode verknader generelt sett av moderne misjon, i Japan og andre stader.”

”Men korleis er det å leva som kristen der?” spurde ein annan kollega og Jon svara:

”Unge kristne japanarar må velja å leva heroisk for å halda på si tru og si overtyding. Det finns eldre prestar i dei kristne kyrkjene i Japan som hugsar tidlegare prestekollegaer frå krigstida, som vart mishandla og døydde i japanske fengsel. Dei forkynte Gud Fader den allmektige og Jesus Kristus som skal døma levande og daude. Dette vart ikkje tola avdi ein då sette seg over den japanske keisaren. Men i dag er kristendommen ein respektert del av mange gode lokalsamfunn i Japan, både i tettbygde strok og på landsbygda. Dei små kristne kyrkjelydane har god grunn til å vera glade for at krigen er over. Haldningane i regjering og lokale styresmakter slik som politi er ikkje dei same som under krigen. Men lokalkyrkjene har framleis medlemmer som på heroisk vis vel kristen tru og kristne verdiar. På denne måten får kyrkja innverknad gjennom lokalsamfunna på storsamfunnet i Japan.”

Ein tredje kollega støtta Jon og sa:

”Det kan henda at sanksjonar mot prestar som forkynner det same i Noreg i dag, kan vera tydelege nok, utan at det ennå fører til fysisk forfølging. Situasjonen her hjå oss kan etter kvart verta slik at ein mann eller ei kvinne som vil leva etter si kristne overtyding, må leva heroisk for å overleva som kristen.”

Ein fjerde kollega heldt fram at:

”Kristendommen må vera motkultur, det har sann kristendom alltid vore! Møtet med Jesus skapar nye menneske. ”Omvend dykk, for himmelriket er nær”, sa Jesus. Omvending og tru på Jesus ber i seg guddommeleg nyskaping og sinnsforandring i skrøpelege menneskeliv, guddomskrafta som forandrar menneske og samfunn. I Kristi nærleik er himmelriket her, midt imellom oss og Kristus skal ein dag gjera alle ting nye!”

Jon sine refleksjonar, baserte på eigne røynsler frå ein kyrkjeleg situasjon framand for eit soknekall i Noreg, hadde gjort inntrykk. Nokre av kollegaene hadde, som sagt, forståing for Jon sine synsmåtar. Det var ikkje opplagt at alle prestane i prostiet delte Jon sine vurderingar, det hadde han heller ikkje venta. Likevel, ein kan stå steilt mot einannan i teologisk syn, likefullt er det noko ved advent og juletid som mildnar motsetningar og får ein prest til å freista å forstå sin kollega. Guds Ord, lese og forkynt er ei verksam kraft hjå oss òg, Ordet utfører det det var sendt for å utføra, det vender ikkje tomt attende.

Aud hadde stelt istand lunch til prestane og samtalen glei ledig rundt bordet i sakristiet. Med ein kaffikopp til slutt, var stemninga mellom dei heilt upåklageleg. Mangt tyder på at prestar er reflekterande og vaksne menneske, slik var det og med dei som var samla i Bjørkemo kyrkje denne fredagen.

Jon sat heime i stova og tenkte over det som hadde hendt under samlinga med prestane i prostiet. Han kjende seg heime på Fredlund, men samstundes låg det ein uro under. Andakta, med røynsle frå Japan, var ei fortelling som tok tak i han sjølv. Han kjende at det var noko som drog han attende til landet med den oppgåande sol, til menneske med kollektiv kjensle og høvisk framferd.

Dr. Winter sin visjon for det Japan han elska med Guds eigen kjærleik, var hans eigen visjon. Fredlund, stova og skogen like ved, var kjelde til avkobling. Veksling mellom teneste og friluftsliv hadde vore ei gullgruve for helsa hans. Kombinasjonen av natur, trening og nevrokirurgisk topparbeid hadde hjelpt Jon gjennom ryggproblema og inn i eit godt liv.

Midt i resonnementet vert han avbroten av noko som høyrdest som eit barneskrik. Skriket kom frå bjørkeskogen, 20 meter unna stovevindauga. Ei opna verandadør sleppte lyden inn. Det høyrdest som om skriket var tett ved. Endå ein for tidleg kvit hare hadde vorte offer for den kloke raudreven sine kjevar. Endå så dramatisk det høyrdest, var det ein del av skogen og naturen.

Raudreven var kresen i matfatet! Var han lei av å leva av lemen og mus? Det var ein rikdom å vera ein del av skogen og naturen, slik som her på Fredlund.

Aud og Jon kjende både små og store hareindivid dei møtte på tomta, eller like ved dei i skogen. Tidleg om våren, når plenen ved prestebustaden grønkast, etter at snøen delvis var borte, hadde Jon og Aud ofte vitjing av desse kvite, lodne smådyra som gassa seg i små grøne skot. Etter at harefamilien hadde ete seg gode og mette, la dei seg trygt på ryggen og pussa potene sine. Heile tida var dei på vakt. Om ein så mykje som tok i dørvriaren i verandadøra, var den kvite familien på plenen søkk borte på tre sekund.

Aud hadde hatt det travelt med å gjera alt klart i huset til julehelga. Med begge svigerforeldra på plass, yngste son ventande og resten av familien i kjømda tidleg på julafta, visste ho at det ville verta ei vonleg triveleg og i alle fall travel julehelg. Hausten hadde gått utruleg fort og her var adventtida over, før ein rett fekk sukk for seg.

Ei artig oppleving frå sist natt hadde brent seg fast i minnet hennar. Ho hadde vakna ved tretida av lydar utefrå. I skinet frå utelyset ser ho ein stor elgkalv som leikar med tørkestativet hennar. Dyret prøver seg på dei farga kledeklypene hennar, klør seg mot metallstavane som tørkesnorene er festa til. Kalven er ikkje større enn at han må strekkja hals for å gje tørkestativet fart til å svinga rundt. Kalven leikar med tørkestativet som om det var ein karusell.

Ho let kalven leika seg og går ut på kjøkkenet for å ta eit glas vatn frå springen. Då ho ser opp, vert ho var mulen til ei diger elgku puste dogg mot kjøkkenvindauga hennar. Ho fører handa mot vindauga og ei termopanrute er det einaste som skil Aud frå det trauste elgehovudet dryge to meter over bakken. Slike sekund hugsar ein lenge, sa ho til Jon. Elgkalven vart vel fødd i juni og var nå eit halvt år gamal, den ville nok fylgja mor si 4 vintermånader før mora ville få nok med nytt avkom. Då ville den leikande kalven verta jagd frå mora for å klara seg sjølv.

Det var ei lekse for menneskeforeldre som helst ville styra borna, sjølv om dei hadde passert både 20 og 30. Nei ein måtte sleppa taket, men og respektera at born gjer andre val enn ein sjølv. Respekt ja, det er til tider lettare sagt enn gjort, men det er i det minste slik ein ynskjer å leva.

Likevel er det mykje som hender i eit ungt menneskeliv, etter at borna er overlatne til seg sjølv. Kristne foreldre elskar borna sine og bed for dei, ikkje minst når dei er på ville vegar. Aud går attende til stoveglaset og ser nedover mot elva. Elgkua og kalven har funne vegen attende til skogen.

Strøymande vatn, ei evig vekslande strofe, varierande i styrke og påverka av vind og ver. For tida var elvesusen knapt høyrleg. Etter at haustleg regnvér var over, rørte elva seg varleg, som om den såg fram mot helg og høgtid. Den rann stille langs eit dusin heimar som vende seg i lys og helgestemning oppover mot kyrkja, på andre sida av elva.

Gudshuset låg kvitmåla like ved bjørkeskogen, i lauvskogbeltet oppunder Storenuten. Ved kyrkjegrenda går bygdevegen i slak kurve ned mot elva, langs elva og i svingar opp mot prestebustaden, som ligg for seg sjølv på eit høgdedrag eit par steinkast frå elva. Personale og elevar ved skular og barnehagar hadde vore samla til fleire julegudstenester før jul. Det lyste ennå av lysekruner og levande lys frå kyrkja etter den siste av skulegudstenestene.

Det lyste og frå adventstjerner og adventlys i heimane i grenda. Aud stansa i arbeidet og såg nedover mot husa, elva og oppover mot kyrkja medan ho nynna: ”Det lyser i stille grender av tindrande ljos i kveld, Og tusene barnehender mot himmelen ljosa held.” Ho var takksam, sto vend med blikket mot kyrkja.

Hennar takksemd var vend oppover mot Gud, men samstundes utover mot heimane, mot menneska ho og Jon hadde fått i oppdrag å leva hjå, for å formidla den glade bodskapen. ” Gud kom og vart heimsens Frelsar som barn i ein vesal stall.” Denne glade bodskapen er verkeleg heime hjå menneske som tek til seg Guds Ord, til rettleiing og trøyst. Det var tydeleg å merka at einskildmenneske søkte og fann ein nådig Gud. Ho var inderleg glad og bunden til mannen sin. Etter ei travel vakt ved sjukeheimen på Dalmo, var det godt å få setje seg nedpå, prata med svigerforeldra som nyss var komne vel fram. Jon kom frå kyrkja og helsa foreldra velkomne til Fredlund. Aud sette seg til pianoet og annonserte: Nå syng vi eit par julevers i staden for bordverset. Song og musikk fyller den romslege, men enkle og smakfulle stova: ”Det lyser i stille grender ---” og så luktar det kaffi medan praten går rundt salongbordet:

”Verdskrigen byrja på norsk jord om våren og slutta om våren!” Tor Bjorhom kunne hugsa begge delar: ”Krigshandlingane, flukt frå tyskarane, den lange vintermånaden: april 1940, og 17. mai med den nakne flaggstonga! Ingen som opplevde det har sidan gløymt 8. mai 1945. Krigen var over, det var vår!”

Tor var skrøpeleg til beins. 75-åringen var merkt meir psykisk enn fysisk av opplevingar frå krigen. Han sa med ettertrykk: ”30 år utan tyske soldatar på norsk jord har vore ei oppgangstid me berre kunne drøyma om.” Han hadde eit langt liv gjort teneste som lærar. Ved sida hadde han bygd og dyrka småbruket på Bjorhom. Jon sa, ute av stand til å falla inn i faren si sinnstemning:

”Det kjem vel an på kva ein meiner med oppgangstid?”

”Har ikkje du studert og vore prest i ein liten mannsalder,” spurde Tor:

”Fell det deg ikkje inn at Gud har vore god mot oss, at me har grunn til å kjenna takksemd for velstand og gode kår? Eg har hatt min gang i skulestova og på småbruket. Eg har preika verken for borna eller for sauene, men eg har alltid opplevd å vera ein del av den store naturen.”

”Eg meiner du har stelt fint med sauene,” fall Åsa inn: ”og preika for borna i skulestova på Heilo, utan at du vil vera ved det. Dei har så visst ikkje fått med seg nokon vranglærdom. Det ser ut til at dei har vorte gagns menneske alle saman.” Jon sa:

”Eg vaks opp på garden Bjorhom i ein kristen heim, der mor hadde eit tydeleg misjonsengasjement i lågkyrkjeleg retning. Det er ein viktig del av min åndelege ballast. Eg trur Gud brukar vanlege truande menneske når han byggjer sitt rike. Då eg var 12 år gamal tok eg eit medvite val om å verta ein kristen under ei vekking. Ein litt autoritær heim har sett ein del spor og ført til at eg har vore open for at born og unge må få fridom til å finna sin eigen veg, utan for mykje press frå foreldre. 5 år på hybel på Bryne vidaregåande skule der det var sterkt og sunt engasjement i kristent arbeid, står skrive med gullskrift i mi trushistorie. Eg fann fram til ei reflektert tru på Kristus i eit miljø der me måtte stå for noko overfor tøffe lektorar. Men me hadde ei oppleving av at kristen tru var rett og vann fram i kamp mot tida si vantru.

4 år på Seminaret i Oslo var lærerike og på mange måtar trygge år. Men det var ei tid som på menge måtar reiste mindre viktige spørsmål. Eg hadde allereide fått hjelp av Prof. Seierstad ved MF til å finna eit avklara syn på forholdet mellom tru og tanke. Seminaret vart noko for bastant ortodoks og lite reflektert i konservativ retning for underteikna. Fullføring av teologien på Misjonshøgskolen i Stavanger vart difor ei positiv oppleving. Å ha del i slitet ved å vera nybrotsmisjonær i ein vanskeleg by i Japan, Shima, har sett djupe spor. At ein sterk kristen kyrkjelyd har vakse fram av dette arbeidet, gir meg tru på at kyrkjebyggjande arbeid nyttar. Erfaring frå arbeid mellom unge i vidaregåande skule, har gitt meg ei glede og ein reidskap å bruka i arbeid med ungdom i kyrkje og misjon. Den Norske Kyrkja har heile tida vore min eigentlege og trygge åndelege heimstad. Når mange prestar går i liberal retning, kjem eg rimelegvis ikkje til å gå ut av kyrkja, eg kjem til å gå inn i den, i det som er det eigentlege i vår kyrkje. Den reflektert konservative lutherdommen har denne kyrkja sin historiske tradisjon på si side.

Gode foreldre! De har begge tent dykkar tid mellom borna i skulestova og fortener å nyta tida som pensjonistar. Men eg prøver berre å seia at tida etter krigen ikkje har vore oppgangstid på alle måtar. Økonomisk framgang, ja, men åndeleg og moralsk har det vel heller gått den vegen høna sparkar. Såpass minne har eg frå tida før krigen!”

Yngsteson, Ulf, var komen sørover med buss, og hadde funne seg ei brødskive på kjøkkenet og eit glas kald mjølk frå kjøleskapet. Han hadde høyrt kva som vart sagt og fall inn i samtalen og meinte farfar hadde rett i at heile etterkrigstida har vore ei oppgangstid. Men han kunne ikkje fatta at verken far eller farfar ennå hadde fått ordet miljøvern inn i sin daglege sjargong.

”Miljøvern er vel like viktig som åndelege og moralske verdiar og høyrer utan tvil med under våre moralske verdiar”, meinte Tor:

”Men ordet høvde ikkje saman med den optimismen som var så karakteristisk for tida frå -45 til -65. Me var så glade for at krigen var slutt at me tenkte ikkje i dei banar. Landet skulle byggjast på nytt og optimismen stod i taket. Å bremsa noko av dette, av omsyn til miljø, det var ute av auga og ute av sinn. Du hugsar då det, Jon? På ein måte byrja vi ved år 0 i Noreg og!” Aud sa:

”Ja, Jon og eg var 15 år då krigen braut ut, Vi opplevde våren 1945 like sterkt som folk flest, og gifta oss 8. Juli 1945. Vi var svært unge og lukkelege, begge 20 år, glade i kvarandre og glade for freden. Vi hadde gått i same klassa 7 år i folkeskulen på Heilo og hadde hatt glede av å ha dykk begge som lærarar alle åra, kjære svigerfar og svigermor. Jon og eg har vore heldige, vi fann kvarandre tidleg og har vore gifte i 30 år.” Jon sa: ”For oss var det å gifta oss i ung alder eit uttrykk for glede over at krigen var over. Me kjende det like sterkt som andre: ”Krigen er over, det er vår i Noreg!” Eg trur vår generasjon, sterkare enn min foreldregenerasjon har teke innover oss at ikkje noko tre veks inn i himmelen. Både miljøvern og sosialetikk er frukter av erfaringane i etterkrigstida. Omsynslaus utnytting av skaparverket, undertrykking av menneske i arbeidsforhold, korrupsjon i offentleg administrasjon og privat næringsliv er berre stikkord. Korrupsjon ser ut til å eta om seg. Snart vil vi koma til å leggja merke til det i justissektoren og i politiet, det er grunn til å ropa eit kraftig varsko!”

”La oss likevel ikkje gløyma dei knappe ressursane vi hadde som nasjon og som individ då krigen tok slutt, trass i Marshall-hjelpa frå USA”, påpeika Tor:

”Tysk vanstyre hadde skada økonomien og det tok tid å koma på fote att. Institusjonar og statsskikk hadde fått ein knekk. Krigstida har hatt langsiktig innverknad på utviklinga”.

”Endra syn på abort er kanhenda av dei verste utslaga av utviklinga bort frå kristen moral”, hevda Ulf:

”1968 vart på mange vis eit vannskil i samfunnsutviklinga. Studentopprøra i Frankrike og andre stader var inspirerte av kommunistiske rørsler. Kamp mot religion var ein viktig del av agendaen. Tyske, radikale terrorgrupper, PLO, ETA, IRA, Liberation de Quebe og andre ultrarevolusjonære grupper må alle sjåast på som krefter med tydelege kontaktpunkt. Flykapring, bygerilja og internasjonal terror er sider verda kjem til å leva med i lang tid. Ein del av problemet er tusenvis av dødsfall i kjølvatnet av aksjonane deira så langt. Kunnskapen om at ei lita gruppe, utan skrupler, kan riva til seg verda si merksemd, ved spektakulære terroraksjonar er langt verre på lang sikt. Me kan gjerne spørja kvar islamske terrorgrupper har lært psykologi og metode. Tenk om desse dekadente vestlege ekstremistgruppene heller hadde lytta til Gandhi. Han sa noko slikt som at framgangen mot målet er nøye relatert til reinleiken i midlene me brukar i striden for rettferd og fred”. Jon: ”Det skal vi som kjempar for kristen tru, tanke og kristent liv leggja oss på sinne og etterleva!

Reinleiken i midlene våre vert avgjerande for om kampen skal lukkast, vi skal avstå frå alle former for vald. I vårt kristne engasjement skal vi aldri gripa til vald eller oppmoda til vald. Me er ein del av vårt demokrati, som me vil kjempa tappert for.” Ulf:

”Ei venstreorientert rørsla fekk i 1970 makta i Chile då Salvador Allende overtok regjeringsmakt der. Eksperimentet skapte ein inflasjon på 1% om dagen, korrupsjon og kaos opna vegen for generalar og fascistisk diktatur. Allende var ikkje slutten på ein epoke. Innverknad frå denne rørsla er synleg, ikkje minst ved den makt personar av same bygnad har gjennom statlege institusjonar som skular og universitet i mange vestlege land.” Jon:

”Trenden ser ut til å vera å skapa det sekulære samfunnet, med etikk løyst frå kristne røter. Skaden ved denne nye moralen vil verta langt meir skjebnetung enn den skade krigen påførte oss som nasjon. Kampen har gitt ein kald, sekulær humanisme stor innverknad i samfunnet vårt. Venstresida som blokk og nokre borgarlege politikarar har ført ein kamp mot det me kristne må sjå på som evige moralske verdiar. Evige moralske verdiar er ikkje draumar, i tilfelle er dei Guds gode skapardraumar. Stat og individ kan ikkje trassa Guds vilje utan at det får følgjer!” Aud:

” Det kan vera nyttig å slå fast kva som har vore gode byggjesteinar for dei gamle, vestlege samfunna, før den etter-kristne perioden sette inn: Det doble kjærleiksbodet, nestekjærleiken, Guds gode vilje i dei 10 boda, den vesle Bibel, frelse frå synd og død, men og frelse som grunngjeving for menneskeverd: Gud elskar oss så høgt at han gav Son sin for å frelsa oss, difor har vi menneskeverd. Men og den positive og aktive kristne impulsen som er grunnleggjande for etikken: Jesus seier: ” Alt det de vil at andre skal gjera mot dykk, det skal de og gjera mot dei. For så er lova og profetane.” Ifølgje kristen etikk er det ikkje nok, passivt å halda seg frå å skada nesten vår. Vi er kalla til, på aktivt vis å handla og gripa inn for å hjelpa og støtta nesten vår. Til sist nemner vi skaparordet som grunngjeving for menneskeverd: ”Så skapte Gud mennesket i sitt bilete, i Guds bilete skapte han det, til mann og kvinne skapte han dei. Og Gud velsigna dei og sa til dei: ”De skal veksa og aukast, fylla jorda og leggja henne under dykk.” Vi er skapte i Guds bilete som mann og kvinne, difor har vi menneskeverd! Desse byggjesteinane vert til saman ein stødig grunnvoll for individ og samfunn.” Jon:

”Det paradoksale er at når menneske frir seg frå judeokristne verdiar og vedkjenner seg det sekulære samfunnet eller ”kollektivets etikk”, vil dei mest sannsynleg missa kontroll over og skada samfunnsutviklinga. Kva var ”kollektivets etikk” i Tyskland under Hitler-Tyskland? Det dei måtte ha i utgangspunktet av tankar om menneskeverd og etiske verdiar er, slik svært mange av oss kristne ser det, avskorne blomar henta frå den kristne hagen. Om den hagen vert øydelagd, eller svekka, vil og det dei måtte ha av verdiar forvitra og forsvinna. Ei rørsle kan gjerne ha humanitet i namnet og likevel enda opp med inhumane verdiar.”

Opprøret til 68arane og deira tru på at dei har fundamentet under eit demokratisk styresett og eit sekulært samfunn, er i det store og heile spinkelt og svært lite forpliktande. Eg vil koma med eit parallelt eksempel. Den liberale teologien har gjennom fleire tiår øydelagt fundamentet under Dnk, det er min påstand. Den har i stor grad skulda for at talet på born som vert døypte i Dnk stuper, det same gjeld konfirmasjon. Denne teologien er øydeleggjande for at kyrkja vår skal kunna vera ei stor kristen kyrkje inn i framtida. Denne teologien er generelt sett for lite forpliktande, den kjem ikkje til å bidra til at Dnk får medlemmer som vil forplikta seg sterkt nok og melda seg til friviljug teneste i tilstrekkeleg grad.

Min påstand vert difor: Den sekulære rørsla, i slekt med 68ergenerasjonen sitt opprør, inkludert Humanetisk Forbund, kjem ikkje til å vera byggjande for det norske samfunnet. Om desse kreftene får avgjerande innverknad på det norske samfunnet, vil resultatet vera til uboteleg skade. På same måte vil liberal teologi, som diverre, med politisk hjelp, har fått innpass i Dnk, ha øydeleggjande innverknad på Dnk. Ei anna sak er det at desse to rørslene veks frå same rot og er dermed ei rørsle som øver skadeverk i både kyrkje og samfunn.” Ulf:

”To sekulære ideologiar har drive industrialiserte massemord i vår eiga tid, på vårt eige kontinent og andre kontinent i ein skala som overgår alt vi tidlegare har sett. Sovjetunionen, Hitlertyskland, Maochina, Albania og Kampuchéa er nokre eksempel der sekulære ideologiar har skapt totalitære redsletilstandar. Vi kan nemna namn som Hitler, Stalin, Mao, Pol Pot, Enver Hoxha. Me kan og samanlikna Nord Koréa med Sør-Koréa. Det siste er eit land som i 1930 var eit buddhistisk land, men er i dag eit kristent land med eventyrleg positiv samfunnsutvikling der Kristendom og Buddhisme fungerer saman som eit godt grunnlag under ein demokratisk stat.

Nord Koréa er i utgangspunktet ein kommunistisk stat som har utvikla seg til å verta den verste redslestaten i verda. Nokre vil protestera at kristendommen nok har ein del av skulda både på Balkan og i Nord-Irland. Andre vil koma dragande med imperialisme og kristendom, dei vil ikkje vera ved at dette er fortida, ikkje notida. Uansett vert dette puslete bagatellar i samanlikninga og forandrar ingenting: Om ikkje kristne verdiar på nytt vert tekne på alvor, er eg overtydd om at utdanning, næringsliv, statsskikk og familieliv vil ta skade. Eg er overtydd om at dagen kjem då sekulære humanistar som nå kjempar iherdig for å fjerna alle restar av kristen innverknad på samfunnet vårt, vil koma til å innsjå at dei har gjort dette til skade for seg sjølv og andre. Problemet er at då kan det ta lang tid å få ”skuta på rett kjøl att”, om det i det heile teke vil vera mogleg.”

Aud:”Fint at både unge og gamle kunne samlast på Fredlund juletida. Dei kristne høgtidene er ennå oasar som peikar utover det kalde, sekulære samfunnet. Om mange lever etter kristen tru og held fram kristen tru og moral i det offentlege og private rommet, kan vi igjen få eit land med kristen sed og skikk. Fint å ha deg heim på perm Ulf. Korleis går det oppe i Brig N?”

”Det går ikkje betre enn at eg er glad for at ”det er kun få dager igjen” når julepermen er over. Det verkar som samtalen her i huset er eit hakk meir avansert enn brakkesjargongen. Eg likar å snakka i heile setningar og helst utan bannskap i annakvart ord. Spar meg for klibrig, sexualisert griseprat!!

Eg lovar at pornoblad skal ikkje eksistera der eg har bukta og begge endane, makan til kvalme tilstandar på brakka, at ikkje befalet seier stopp! Dette er barbari, rett og slett! På soveromet vårt har eg forlangt dette fjerna, fleirtalet av romkameratane er fegne, men på dei andre roma er det som før. Fantastisk å sitja i stova her og la augo kvila på byggjande motiv. De har visst skaffa eit par nye måleri sidan sist eg var heime.”

”Du har nok hatt god innverknad på romkameratane dine, Ulf, det gjer oss foreldre glade til sinns å høyra. Fint å høyra at du synest det er greit å koma til Fredlund, sjølv om det vart ei stor forandring for deg då me flytta hit frå Vestlandet for drygt 4 år sidan. Me veit at bestevenene dine ikkje er her, men du står på eigne bein nå, så det går nok bra. Det er rett å velja ein kristen livsstil, slik du gjer, Ulf! Den som vil leva som kristen i vårt samfunn, må leva heroisk. Ein dvask og middelmådig mellomveg fører ingen stader hen. Men vi feilar heile tida,” sa Jon:

”Likevel elskar Gud oss med evig kjærleik. Det ligg ei forunderleg glede i å få takka og tilbe Gud Fader, Gud Son og Gud Den Heilage Ande, Den treeinige Gud. Når vi takkar og tilbed Gud, då veks vår kjærleik til Han og til våre medmenneske, og livet vert heilt. Det lerretet liva våre er måla på, vert større og rikare. Det er Gud som målar, men vi målar med på den store livsfrisa vår, med vår eigen pensel gitt oss av Gud. Gud held fram med å skapa gjennom vårt familieliv, vårt arbeid, vår samfunnsinnsats og vårt engasjement, vår teneste for Gud og vår neste.” Tor fall inn:

”Åsa og eg er stolte av vårt yngste barnebarn. Likevel kan ungdommen ha nytte av å høyra litt på åra og erfaringa. Kanhenda har vi noko å snakka om denne juleferien og. Åsa og eg får, når sant skal seiast, alltid noko nytt å fundera over kvar gong vi har vore på Fredlund. Fint det er god plass. Åsa og eg vert bortskjemde som får gå til dekka bord i år og. Kven veit om det vert forandring til neste år? Det ville vera triveleg å få gjera nytte for oss.” Jon:

”Kva skal vi med eit halvt dekar prestebustad om vi ikkje skulle samla familien julehelga. Me er imponerte over at de køyrer den lange vegen frå Vestlandet, over Dovre og heilt opp hit. Korleis klarar du det, far, med dine 75 år og din vonde fot?” Tor:

”Du veit, vi delar på køyringa mor og eg. Når sant skal seiast er bilkøyring av dei få tinga eg med glede kan gjera nå, ved sida av lesing, og litt skriving. Hagestell vert det og lite av. Men så er Åsa desto friskare og kan gjera det meste av det vi treng å gjera rundt huset. Vi har stogga langs vegen, overnatta hjå vener og anna overnatting. Me ser fram til pilgrims -turane, slik kjende vi det ikkje minst dei to timane vi stansa i Nidarosdomen. Du veit, Jon, mor di og eg er svært glade i Sigrid Undset. Vi måtte gje oss god tid på Jørundgård i Sel. Turen oppover dalen og over Dovre til Trondheim vart for oss ei pilgrimsferd saman med Kristin Lavransdatter. I vår alder er det sterkt og livsnært å prøva på å leva oss inn i Kristin sine kjensler i den siste delen av tredje bind, ”Korset,” i Undset sin romantrilogi. Det er siste etappe i Kristin sin kamp for å leva i si kristne tru, bruka resten av livet sitt i teneste for andre og vinna over følgjene av eigne feilsteg. Likevel var ho ein kristen pilgrim på veg heim. Vårt mål og hennar mål er det same, middelalder eller anno 1975. Åsa og eg møttest første gong då me starta opp som studentar ved det 3-årige Hamar Stiftsseminarium, nå Hamar lærarskule, hausten 1920. Nett då kom første bandet i romanverket Kristin Lavransdatter. Første utgåva av Kransen kom i 1920, Husfrue i 1921 og Korset i 1922. Me hadde skaffa oss kvar vårt eksemplar og las det samtidig.” ”Me vart på ein måte forelska i einannan saman med Kristin og Erlend, etter kvart som bøkene kom ut, men Tor minner meir om Simon Darre enn om Erlend Nikulaussøn,” sa Åsa spøkefullt.

”Det viser berre at du har hatt godt vett og god smak,”lo Tor:

”Kristin hadde gjort vel i å halda fast ved Simon.” Åsa:

” Tja! Me har i det minste lesi romanverket 4 gonger under vår pilgrimferd så langt i den tid vi to har kjent einannan. Siste gong var utbytet aller størst og det har gitt utbyte for denne turen nordover til dykk mot julehelg, ei pilgrimferd god som noko.” Tor:

”Åsa og eg gifta oss då me var ferdige med lærarskulen i 1923 og bygde heimen vår på Bjorhom så fort som mogleg. Så fekk vi deg, Jon, vårt einaste barn og vår store byrgskap i 1925. Vi var heldige som hadde fått post i skulen på Heilo begge to, det gjorde dei harde 30-åra lettare for oss enn for mange andre. Det sette oss i stand til å byggja opp bruket på Bjorhom, utan å ha eit øre i gjeld. For mange var ulukka å ha klart det meste, men så å verta tvungne til å ta opp ein tusenlapp eller to i gjeld, ei gjeld som vaks dei over hovudet”.

”Veit du Jon”, fall Åsa inn,

”Tor har teke fram Per Lønning si bok: ”Hva er kristendom?” Eg trur han kjøpte den i 1954 då den først kom ut. Men han har ikkje lese igjennom den før nå, den var visst litt for konservativ for han på den tida. Men du veit vi får litt meir vett etter kvart! Eg trur han har lese boka tre gonger. Eg meiner det er ei svært god truslære, han har eit godt hovud han der bergensaren.” Jon:

”Du som kjem frå Sigrid Undset sitt rike, har med tida fått mykje vestlending i deg. Aksepterer du verkeleg ein ekte bergensar? For meg har det vore ein rikdom å pendla mellom Vestlandet med tronge dalar og høge fjell og dei rolege linene i landskapet på Austlandet. Takk mor for den eine halvparten av meg som er i slekt med folket i dalen mellom dalar. Den andre halvparten kjem heldigvis frå Vestlandet, sørom Boknafjorden. Ja, den som les Per Lønning, har ein god læremeister, sjøl om han kjem frå Bergen aldri så mykje. Han lever etter det han lærer, mor. Han gjekk av som biskop i Borg etter at lov av 16. juni 1975 opna opp for svangerskapsavbrot på sosialt grunnlag. Kva vil henda når denne lova trer i kraft 1. Januar 1976, om nokre få dagar? ” spurde Jon.

”Har vi ikkje lært noko av dei to totalitære ideologiane, marxisme/stalinisme på eine handa og nazisme/fascisme på andre, til å leggja dei bak oss for godt? Skal vi igjen oppleva massedrap, denne gongen av vårt eige folk, sett i system i vårt eige land, av vårt eige storting og vår eiga regjering? Det er ikkje den abortsøkjande kvinna som skal ha det meste av skulda. Men politiske rørsler og stortingsrepresentantar som går i bresjen og stemmer dette igjennom i Stortinget! Menn som legg press på ei ung, gravid kvinne til å ta abort, dei har skuld! Korleis kan menneske som meiner dei er humanistar, setja dette i system, lyt ikkje Humanetisk forbund skifta namn?” undrast Åsa:

”Då humanetikk vart lansert som livssyn, ved kurs for ”borgarleg konfirmasjon” i Oslo i 1950 og Human-Etisk Forbund vart stifta same stad i 1956, var menneskeverd og humanitet i fokus. Ein ynskte å ”bygge opp en kollektivets etikk.” Brotet med kristen tru og tanke var tydeleg nok, men at denne organisasjonen skulle verta ein reidskap til å innføra provosert abort på sosiale indikasjonar og seinare sjølvbestemt abort, var det ikkje mange som såg koma. Kva slag feminisme er det som vil opna for at dei gravide kvinnene skal få rett til å overlata til abortlegar å drepa med kaldt blod tusenvis av born i mors liv kvart år, i vårt lille land? Me kan med god grunn bruka omgrepet sorteringssamfunnet. Når me gjer det gryande barnet i mors liv uynskt og drep det, seier me at ynskte born er verdfulle, medan uynskte born er søppel. Kva slag menneskesyn er det? Er ikkje det næraste svaret at det er eit verdisyn som minner om nazisme!” undrast Jon. Ulf var oppteken av sexhysteriet han hadde opplevd i militæret: ”Korleis skal me klara å motverka dette sekspresset som kulørt presse og massemedier tvingar inn på unge menneske? Er me ei tid som har mista evne til å vurdera vår samtid i samanlikning med tidlegare epokar. Forfattaren C.S. Lewis har tala om å koma bort frå ”idóla på vår eigen marknadsplass”. Med det meiner han at me har ei forbausande underutvikla evne til å vurdera kritisk det som er populært i vår eiga tid. Mange brukar uttrykk som at me må ”leve i nuet”. Ein kan bruka eit slikt uttrykk utan å vera på avvegar. Spørsmålet er kva me legg i ein slik floskel. Dersom me er ein del av ein kultur som ikkje vil ha eit medvite forhold til norsk og internasjonal soge, og ikkje vil læra av tidlegare tider og av røynsler som menneske i tidlegare tider har gjort, då kan kva som helst henda. Me må vera i stand til å sjå løysingar i tidlegare tider som betre enn dei løysingane som byd seg fram som moderne. Me må ha eit medvite høve til soga vår. Me høyrer som motargument at me ikkje skal la oss slavebinda til tankegang i tidlegare tider. I psykologien er det den umedvitne personlege soge som skapar problem og som slavebind. Då er det nyttig å få det som er umedvite opp i medvitet. Nytten me kan ha av eit medvite høve til kunnskap, er at me lærer gode ting frå soga og at det som kallast klokskap i notida fell igjennom i samanlikning. Marxistisk tankegang som talar om å vera i pakt med den ”historiske nødvendighet”, står i fare for å landa i ei sogeforståing som krev ei einsretta tenking, framand for ekte og open interesse for soga. For min del må eg distansera meg frå ein god del av dei verdiane min eigen generasjon, 68ergenerasjonen står for. Ein god del av det dei har drive med, er ikkje mine verdiar. ”

”Studentopprøret i -68 og dei rørslene dette sette igang, først ved franske universitet, seinare i resten av Europa, men og i USA, har skapt ei utvikling me ikkje kunne drøyma om i 1967, då Åsa og eg vart pensjonerte,” sa Tor. Åsa:
 
”Tidleg på 1960-talet var det sosial norm at: ”Når professoren kjem inn i auditoriet, skal studentane reisa seg”. Etter 1968 vart studentane sitjande. Noko som for tida heng i lufta i auditoria når professoren kom inn, var tvertom: ”Du skal ikkje tru du kan læra oss noko!”. Kamp mot kristne verdiar, mot alle religiøse verdiar, ja endåtil mot naturen ser ut til å følgja i kjølvatnet!”

”Nå skal vi ikkje få lov til å seia at ekteskapet mellom mann og kvinne er fundamentet under samfunnet. Skal vi nå akseptera sambuarskap? Snart kjem det vel krav om at homofile og lesbiske samliv skal aksepterast. Eg meiner ikkje at nokon må straffast for seksuell legning! Eg har levd i ei anna tid og veit at dette ber gale avstad. Men eg er for gamal til å gå inn i denne kampen. Det vert vel helst Ulf som må bera den børa. Han har med seg ein god kristen ballast heimefrå og det ser ut til at han har forstått verdien av denne,” sa Tor. Ulf:
 
”Kristendommen er ei frigjerande kraft, ei hjelp for individ, familie og lokalsamfunn å knyta seg til gode etiske verdiar. Den er ei rørsle som veks gjennom århundra og hjelper menneske på tvers av ulike epokar ved å gje evigvarande moralske verdiar som byggjer på at Gud har gitt seg til kjenne gjennom openberring, slik vi kjenner den i Bibelen. Denne moderne mangelen på evne til å skjøna at det finns andre ting i livet enn sex, er resultat av krisa som kjem av å vera utelukkande sentrert om notida og det som ein til kvar tid oppfattar som moderne. I nokre tilfelle vert unge kvinner offer for denne mentaliteten. Å venta med sex vert suspekt. Om jenta vil stagga guten som gjerne vil ha utløp for sine sexuelle lyster, då er ho sær. Det går an å lytta til andre røyster enn dei som ropar høgast i vår eiga tid. Abortuføret i vår tid kunne ha vore unngått!”

”Moderne hedonisme minner om guten som har fått sertifikat og trur at gasspedalen er kur mot keisemd,” sa Tor:

”Han set seg i bilen og trør gassen i bånn og meiner at no er han fri. Når det går gale, skjønar han ennå ikkje at det er den fine balansen mellom god styring, omsyn til fartsgrense, kva veg og føre legg til rette for, om ein sjøl er trøytt eller utkvild og bruk av bremsepedal, som gjer ein trygg og fri i trafikken. Han må helst havna i rullestolen etter fleire trafikkulukker før han lærer.”

”Det verste er at dei skadeskotne etter utført provosert abort, er unge kvinner som ikkje hadde noko ynskje om sex før ekteskapet. Mange sit att med depresjon og sorg over ein eller fleire utførte abortar,” sa Jon.

”Lova av 1964 var rikeleg liberal for mitt vit den gongen,” meinte Åsa:

”Den ga rett til svangerskaps-avbrot når det var alvorleg fare for mora sitt liv eller helse, når svangerskapet var resultat av ei straffbar handling og når det var stor fare for at barnet skulle koma til å lida av ein alvorleg sjukdom eller lyte. Avgjerda skulle treffast av ei nemnd på to legar.” Ulf hevda at lova av 1964 var for liberal:

”Det burde ikkje ha vore tale om svangerskapsavbrot, i dei tilfella der ein visste om alvorleg sjukdom eller lyte ved fosteret. Den lovformuleringa var eit alvorleg brot med det kristne synet på menneskeverdet. Me sorterer ikkje menneskeverdet i sjukt, underforstått mindreverdig og friskt, underforstått verdfullt. Ei human haldning burde sørja for å hjelpa mora å bera fram fosteret, og leggja til rette for at barnet kunne veksa opp innafor gode og trygge rammer, eller at ho kunne gje bort barnet til ein av mange familiar som står i kø og ynskjer å adoptera. Ein god mellomveg kunne vera fosterforeldre i ein periode! Korleis kan vi ta oss til ein rett til å sortera bort menneskeleg liv ut frå diagnose, eller grad av funksjonsfriskheit. Kven er frisk? Kva skal vi seia om dei som stiller seg i bresjen for å stemma ei slik lovgjeving igjennom i Stortinget, er dei sjuke eller friske?”

Jon støtta Ulf sitt resonnement og heldt fram at:

”Ei sann human haldning kan ikkje akseptera at samfunnet tek menneskeliv i fredstid, utan av ytste naud. Eg meiner opning for svangerskapsavbrot på sosialt grunnlag var den verkeleg store demninga som brast. Eg har enorm respekt for Per Lønning, som gjekk av som biskop på den saka. Han vil klara seg bra utan bispekåpa. Det viktigste er at valet hans vil minna kristne til alle tider om korleis me bør tenkja og handla. Me må ikkje prioritera god økonomi og sikker sosial posisjon framfor våre kristne verdiar,” ikkje sant Aud: ”Per Lønning har ei sterk og klar røyst inn i vår eiga tid, den bør me lytta til.”

”Jau, dette er viktig og rett alt saman, men eg treng litt hjelp i huset. Julehelga er Jon friteken frå å stella på kjøkkenet, han har nok med gudstenestene i jula, så me andre må hjelpast åt slik at jula vert ei god oppleving for alle. Eg har vakter på sjukeheimen bortpå Dalmo, så dei dagane må andre ta over ansvaret her heime.” sa Aud.

”Du må berre kommandera, mor,” sa Ulf. Aud såg at Ulf var like brei over herdene som far sin og omlag 10 cm høgare på strømpeleisten. Han hadde same lys blonde, kraftige luggen og var uvanleg lett på foten. Han hadde hatt kraftige diskusjonar med far sin, men i alt vesentleg sto dei skulder ved skulder. Han var ikkje tungbeden denne yngste sonen deira:

”Flott, Ulf, då dekker du kveldsbordet medan resten av familien tek seg ein frisk spasertur, ”sa Aud. Veret er supert med eit par friske minusgrader. Tor finn fram staven sin og herskapet er på veg ut døra med rikeleg av ytterplagg kledeleg dandert. Det er ein lys kveld med fortetta adventstemning. Snøen har lagt seg og lyser om kapp med månen. Eit snøteppe kviler over tre og hustak. Fuglar har funne fram til julenek ved uthus og fuglebrett. Snøplogen har nett brøytt eit dugeleg lag snø av vegen, slik at det er høveleg å gå langs bygdevegen. Jon slo fast:

”Kva skal ein i Oslo og kvar er Bergen, når ein kan vera langt nordafor både Sinsenkrysset og Dovre og likevel ha ei slik intens oppleving av å vera menneske på Skaparen si jord. Byen er arnestaden for opprøret frå 68ergenerasjonen. Kanhenda vil vegen attende til eit kristent samfunn gå gjennom lokalsamfunna. Vi har sett bygeriljaen i valdeleg kamp. Dei er ikkje eit godt føredøme, snarare eit av dei verste og mest skjebnesvangre mistak verda har sett. Vi treng ingen gerilja, men heimen og lokalsamfunnet som viktige vekstarenaer. ” Aud tenkte at: ”Storbyar føder ofte kriminalitet og framandgjering. Romerriket og bysivilisasjonen sitt fall vart kristendommen sin siger. Vegen attende til eigne røter og til lokalsamfunnet, kan for mange bli vegen til å finna seg sjølv. Lokalsamfunnet med nærleik til andre menneske kan og realiserast innafor byen. Ein bydel eller ei gate kan realisera idéen om lokalsamfunnet”.

Jon sa han kunne ikkje gløyma nokre opplevingar frå storbyen i Japan, den omsorgsfulle politimannen som kjende alle menneska som budde i hans område. Han gjekk ikring, var innafor døra hjå alle, sjekka om låsen inn til huset var god nok og gav råd når han meinte det kunne vera ein idé å skifta lås. ”Det kostar ikkje så mykje”, sa han. Det var uskriven lov at alle skulle tala med alle i same gata. Dersom ein flytte inn i ei gate, var det innarbeidd regel at ein skulle ta runden og snakka med alle før 3 dagar var gått, ein nyttig regel. Vegen attende til eigne røter og eige lokalsamfunn kan vera ein god og framtidsretta veg å gå. For tida legg datateknologi til rette for ein revolusjon som kan reversera fråflyttinga frå distrikta.

Tor talar med Jon om den vegen han har gått frå ei heilt igjennom liberal haldning, fram til trygg tillit til Jesus Kristus som Herre og Frelsar. Åsa og Aud tek nokre steg i førevegen, dei trong ingen stav å støtta seg til, og Åsa kjende seg inderleg glad på Tor sine vegner. Det blinka i tårevåte augo. Jon seier til far sin: ”Du har aldri stått i vegen for mi kristentru, det er eg veldig glad for å få sagt. Eg har stor respekt for den vilje til forandring og utvikling du har vist i vel vaksen alder.”

”Det er heller Åsa sitt gudfryktige liv og hennar bøner som har ført fram,” svarar Tor: ”Elles er det, som du var inne på, Guds kjærleik som djupast sett er forklaringa på alt godt som hender med vårt forhold til Gud og vårt forhold til kvarandre. Gud har uendeleg mange vegar inn i våre liv, gjennom gode ting vi opplever og gjennom vanskelege ting. Vi har eit gamalt salmevers som seier at ”Sorgen og gleden de vandrer til hope”. Det er like gjerne sjukdom, snarare enn god helse, som får oss til å tenkja djupare over kva livet er for noko. Det er rett og slett fint å byrja på ny, sjølv i velvaksen alder. Det gode tek til med Jesus Kristus, enten vi er unge eller gamle. Det er han vi treng å møta! Eg er overtydd om at alt godt òg i verdsleg samanheng tek til med Han. Det er Han som har skapt alt og det er Han som held det ved lag”.

”Det er sant,” seier Jon, ”men det er trist at mange ikkje har den minste forståing for dette. For meg var det kristne arbeidet, vi sto saman om på gymnaset på Bryne, den gode kjelda til kristen overtyding og vekst. Skoleåra der vart ein avgjerande del av mitt unge liv. Hybellivet, det å samla god allmenn kunnskap over ein 5-årsperiode og den kristne verksemda vi gymnasiastane tok del i, var alt saman ei samanhengande positiv oppleving. Aud og eg hadde radikale lærarar som ikkje nettopp tok vare på vår kristne tru, men styrken i det kristne fellesskapet mellom gymnasiastar og den kristne verksemda på staden, i dei vanskelege krigsåra, var ei formidabel motvekt.”

Vi hadde Saron på Bryne som vår fristad. Det var Lars Oftedal som hadde bygd dette Bedehuset og det var eit flott bygg, vi fann gjerne turen dit. Vi høyrde heime på Saron og vi vart rekna med og fekk tillit. Det var viktig å ha ein åndeleg heim. Som artianarar ved Bryne Landsgymnas opplevde vi at krigen var over og det vart vår over landet! Kven kan setja ord på ei slik kjensle?

Talet på avgangselevar, artianarar var mellom 18 og 31 dei 5 åra krigen varde. Bjorhom og Heilo var fortid, Verda kom nærare, men me fekk verta vaksne og uavhengige av dykk foreldre i ein samanheng der kristen tru levde og vann fram i møte med rasjonell og materialistisk tenking. Eg er takksam for at De, mine gode foreldre, såg dykk råd til å betala prisen for å halda meg i skule desse 5 åra. På grunn av turbulens med arrestasjonar og skulestenging, måtte me bruka 5 år for å gjennomføra gymnaset. Som unge menneske opplevde me at tru vann over vantru. Slikt lever med ein resten av livet. Jæren har vore, og er framleis ein stad der det er stor kristen verksemd. Det er fint å merkja seg at området òg er i første pulje når det gjeld å få ulike slag produksjon i gang. Det er god sosial oppdrift på Jæren. Eg vil tru Jæren er mellom dei beste områda i landet for industriskaping. Produksjon av jordbruks-reidskapar og annan industri veks og gir nye arbeidsplassar. Personleg trur eg det er samanheng mellom kristent liv og aktivitet på eine sida og sosial oppdrift, industrireising og produksjon på andre sida. Me ser mange kristne som skapar nye føretak.”

Det høyrest steg i yttergangen, snø vert kosta av skorne og inn kjem fire glade menneske, til duft av kaffi, kjøkkenbord, duk og lys. Ulf set seg til pianoet og spelar bordverset:”Alle vender augo sine til deg og du gjev dei alle deira føde i rette tid.

Du opnar di milde hand, Gud, og mettar alt levande, alt levande med hugnad.” Kristuslivet er like røynleg, like handfast som kveldsmåltidet. Einskapen, samkjensla mellom truande som bøyer hovuda i bøn. Å be saman, kjenna kvila i Gud, freden og tryggleiken me deler, er sjølve gleda, gleda i Gud, gleda over å vera eit menneske på Skaparen si jord.

”Tenk vi skal få alle våre heim til jul, Aud,” seier Jon og held rundt kona si. Etter kveldsmåltidet glir samtalen over i det skøyaraktige og Aud finn fram ein kortstokk og så sit dei rundt salongbordet i stova og spelar kråke. Dei har visst alle konkurranseinstinkt, vinnarvilje og skjemt i god blanding. Frukt og litt juleknask har og kome fram på bordet. Klokka er plutseleg ti.

Jon sa at frukost ville verta servert på kjøkkenet kl. 09, 00 neste dag. Det hadde hendt mykje denne dagen; reising, det å møtast att og gleda seg over samtale, svevnen kom så lett og dagen etter var det lille julafta. ”Tida kjem mot oss med helg og høgtid! ” sa Aud.

Jon var van med å ha eit lite pusterom lille julafta, mellom skulegudstenestene i førjulstida og programmet i kyrkja sjølve julehelga. Men i år teikna det til at lille julafta kom til å verta like travel som resten av julesesongen. Aud haddde rett nok sagt at 50-årsdagen hennar 23. desember ikkje skulle feirast. Men Siv og Gerd hadde fått vita at dei burde vera på Fredlund med familiane sine lille julafta kl. 18, 00. Då ville Jon setja pris på at familien kunne vera saman med Aud. Den same meldinga hadde Svein og Åsulv fått. Kyrkjelyden hadde og eit ynskje om å feira 50-årsdagen med Aud. Det hadde Jon organisert slik at det på Fredlund var ope hus frå 12,00 til 16,00 på lille julafta. Jon hadde avtala catering frå Samvirkelaget på Dalmo, med rikeleg av alkoholfrie drikkevarer, snittar til ope hus og varmt til middag om kvelden.

Det siste hadde han nemnt for Aud slik at ho ikkje skulle førebu middag lille julafta. Jon var tidleg på beina; kl. 09,00 var bordet på kjøkkenet dekka på enkel vis.

Ein etter ein forsynte seg. Aud tok for ramme alvor til å tru at ho ville bli snytt for 50-årsfeiringa. Men var det ikkje nett det ho hadde bede om; eller seier munnen til tider det motsette av det ein ynskjer og meiner? Ei god natt svevn, julefrukost og julemusikk i stova, alt var vel og bra. Men kvifor gratulerte ingen henne med dagen?

Ei lita stasjonsvogn kjem køyrande opp mot huset, der var Siv og Fredrik med vesle Audhill. Dei hadde bestemt seg for å køyra heile natta, Audhill hadde sove det meste av tida d.v.s. tida ho ikkje låg ved mora sitt bryst, heile vegen frå Oslo mot kveld og natt. Minste barnebarnet var for første gong innom stovedøra og besteforeldra var kaute, fekk bera barnet og var over seg av forundring kor stort barnet var blitt. Siv studerte sosiologi på andre året. Ho var høg og slank, mellomblond, med eit litt skøyeraktig uttrykk over andlet og måten ho førte seg på. Fredrik Jonsen som snart var ferdig ved Politihøgskulen, var ein skikkeleg vaksen mannsperson frå tjukkaste austlandet. Han var høg og kraftig bygd, mørk i hud og hårfarge. Aud og Jon hadde vore saman med dei då barnet vart døypt i Domkyrkja for snart 4 månader sidan, men for ei forandring på 4 månader!

Ulf hadde lagt duk på kjøkkenbordet, sett fram dekketøy og tallerkar, koppar og glas. Lys var tende og det vart bore inn frå bilen utafor, fat med snittar og ei stor marsipankake med påskrift GRATULERER MED 50 ÅR! Kassar med mineralvatn og alkoholfrie drikkevarer vart borne inn på kjøkkenet. Kaffitraktaren putra og kaffi vart fylt på kanner. Til slutt la han duk på spisebord og salongbord i stova, bar inn blomar og tende lys på alle bord.

Klokka var 12,00 og Ulf stemde i: ”Hurra for deg som fyller ditt år! Ja, deg vil vi gratulere!” Seansen og gratulasjonane var knapt over då dørklokka ringde og inn kom gjestene frå bygda. Det var ordførar, formann i sokneråd, kontorsekretær på kyrkjekontoret og klokkar, alle med ekterfeller, naboar på Fredlund og fleire frå kyrkjelyden som Aud hadde vorte kjend med på desse 4 åra. Etter at alle hadde teke jubilanten i handa, gratulert og overlevert gåve, tok Jon ordet og takka Aud for 30 år i samliv og ekteskap. Men ikkje minst for venskap heile livet frå då dei møttest i skulestova på Heilo i 1932, for 43 år sidan.

”Frå den dagen har det i grunnen vore oss to,”sa Jon:”Gratulerer med 50 år.” Dinest hengde han eit halskjede av gull rundt halsen på kona si. Etterpå vart dei ståande lenge og halda rundt kvarandre og sjå på kvarandre. Dei to hadde delt medgang og motgang og opplevde kvarandre framleis like sterkt, som inderleg gode vener og ektefeller.

Takk er eit av orda som trengjer seg på, men og audmjuk undring over noko stort den evige Gud har lagt inn i ekteskapet mellom mann og kvinne, noko som faktisk er større enn livet sjølv, ein åndeleg dimensjon som skaparen slik har knytta til det å vera mann og kvinne i ekteskap.

Synet av desse to idag var som ein visjon av noko evig. Dei representerte ein venleik og visdom som var større enn dei sjølv, større enn deira eige liv. Gud gleder seg over ein slik truskap og ei slik glede mellom menneske. Dei sto der med kvar sin gullring, som dei hadde utveksla på forlovingsdagen. Gullringane deira var like skinande som då dei sette ringane på for 32 år sidan. I vonde og gode dagar, dette var ein av dei gode. Etter at eit lite tital stolar vart borne inn i stova, ynskte Jon alle velkomne til bords.

Ulf spela bordverset frå pianoet borti kroken: ”Gud signe maten på vårt bord, og mette kvar ein munn på jord! Gud signe oss med faderhand, Gud signe heim og folk og land!” Praten glei livleg medan folk forsynte seg på kjøkkenet og fann vegen attende til stova med godsakene. Aud var overvelda, ho hadde ikkje tenkt at folk i bygda var opptekne av kven ho var. Den eine etter den andre bruka ord som eit vaksent førebilete, god ven, kristen personlegdom.

Men korleis hadde Jon fått til alt dette utan at ho visste om det. Jon måtte tilstå han hadde rive ut sida i lokalavisa der gebursdagsannonsa hennar stod, med invitasjon til ope hus i prestebustaden og at han dessutan hadde hatt god hjelp av borna.

Dei hadde visst teke hand om det meste. Aud kjende seg både rik, og audmjuk på same tid. Samstundes legg Aud merke til ein mørk personbil som køyrer opp mot huset, det var Svein og Vigdis med borna Torvid og Åsne, tre og to år gamle. Aud såg dei frå stoveglaset og var snar å ta imot dei ute i tunet.

Mange av gjestane som hadde kome til gards før, hadde vore så elskverdige å parkera langs vegen bort mot kyrkja. Ulf hadde funne fram to barnestolar og to stolar til dei nye gjestane, så no var det plutseleg sitjeplass til alle og dei nyankomne forsynte seg og vart beundra av stolte besteforeldre og andre. Aud forsto av det Torvid fortalde at dei hadde starta dagen før frå Bergen. Svein og Vigdis heldt begge på med fjerde året på medisinstudiet ved Universitetet der. Svein var så lik mor si som ein son kan vera, kortare av vekst enn Ulf, mørk i hud og hårfarge. Vigdis var jamnhøg med Svein, mørk og tala med klokskap og ettertanke. Åsne var så glad og opprømt som bare ein toåring kan vera: Ho hadde klart å knytta igjen den vesle strikkajakka med bitte små knappar som såg ut som små marihøner i raudt og svart nedover den lille, kvite jakka - litt av ei bragd! Klokka vart 04,00 og folk frå bygda byrja å seia takk for seg. Jon fekk høyra at han hadde ein flott familie og at dei sette pris på han som sokneprest i bygda. Snart var det berre nær familie att i stova og endå var det ein god del liv frå både store og små.

Det hadde etter kvart vorte skumt ute og der står dei i stova: Gerd og Åsulv frå Trondheim. Gerd var lærar, medan Åsulv snart var ferdig sivilingeniør frå Tekniske Høgskule i Trondheim. Gerd var så lik faren som ei dotter kan vera, like vakker som Aud var då ho var på Gerd sin alder, slik tenkte far hennar.

Åsulv var minst av vekst i flokken og likna mest på mor si, med si mørke hud og sitt lange, svarte hår. Det var noko ubøyeleg over han og det preg han hadde som mennesketype. Dei hadde med seg den varme maten frå Coop på Holmen. Så hadde Aud alle sine hjå seg her nord på 50-årsdagen, bortsett frå hennar eigne foreldre, Hans og Lovise Bjørkli, som begge var for skrøpelege til å ta ut på den lange reisa frå Heilo i sør til Bjørkemo i nord.

Huset hennar var stort nok til 15 og meir til, og med så mange viljuge hender, skulle nok dette gå bra, sjølv om ho hadde nokre vakter på sjukeheimen denne jula. Hennar eldste dotter, Gerd, var 28 år gamal, Åsulv var 26, Svein 25, Siv 23 og Ulf 21. Ho og Jon ba for dei, ektefelle, ein kjæreste, ein sambuar og barneborn kvar einaste dag. Dei hadde utfordra borna til å klara seg sjølv, ta utdanning og gjera noko utav livet. Det såg ut til at dei hadde lukkast med det meste.

Men når det gjeld det Jon og ho såg på som viktigst av alt, trua på Den Treeinige Gud, der sleit dei med ein utryggleik som vaks med åra. Kva hadde dei gjort feil, eller kunne ting forandre seg med åra? Ho sørgde over at det norske samfunnet utvikla seg bort frå kristen moral. Liberal abortlovgjeving resulterte i at talet på abortar steig frå 3500 i 1965 til 10500 i 1971. Det siste talet var 16% av levande fødde det året. Det er grusomt berre å tenkje på eit lite minutt, det er meiningslaust i eit av dei rikaste landa i verda. Denne store auken i aborttalet kjem av liberalisering av abortlova og liberal praktisering av lova. Legane våre vert bødlar og sjukehusa slakthus. 10500 aborterte born i 1971 og sidan har det auka kvart år.

Dei som skulle ha hatt viktige posisjonar i Noreg er rett og slett kasta på søppelhaugen på grunn av vedtak i Stortinget og ei lov som gjer det motsette av det den burde ha gjort i spørsmålet om rett til liv. Unge kvinner vert førde bak lyset! Legar bed dei om å ta abort! Heim og lokalsamfunn vert overkøyrd av ein stat som einsrettar og gjer det vanskeleg for ungdom å gjera individuelle og kristne val.

Den liberale abortlovgjevinga og den liberale praktiseringa av abortlova er ei bombe inn i kvart einaste lokalsamfunn i Noreg. Den gjer det og vanskeleg for lokalsamfunn å velja sin eigen veg. Ein grip lett etter tilfeldige trendar i tida, gjerne framand religiøsitet, men kristendom er ikkje kult! Det ufattelege er at etter at Trygve Lie bytta standpunkt i jøde-palestinarkonflikten i Israel, har Arbeidarpartiet utvikla eit nært tilhøve til den palestinske sida, medan dei har glidd bort frå den sympati dei hadde for Histadrut og Arbeiderpartiet i Israel. Dette har i praksis ført til at dei har fått større interesse for Islam og den arabiske verda. Aud sørgde, ja ho ville helst gråta over det samfunnet borna og barneborna hennar skulle vera ein del av, eller aller helst slåss mot med Ord og Ånd i Guds namn! Jon og hennar liv hadde vore så mykje lettare, mykje meir opplagt.

Ho og Jon hadde tileigna seg ei tydeleg personleg kristen tru. Deira kristendom bar preg av å vera ein motkultur. Aud og Jon ville leva ut det Kristusliv, som hadde forma dei, som var deira viktigste identitet, deira daglege gudsdyrking. Den daglege omgangen med Gud og bøn i Jesu namn var ein hjørnestein i livet deira. Dei hadde flytta hit for å tena Gud, i ein del av landet der det var bruk for presteteneste. Dei hadde heile tida tenkt å vera her i lang tid.

Dei skulle stå saman i tenesta, ho og Jon. Det kristne fellesskapet skulle vera den viktigste bærebjelken i livet deira, men òg i livet til hennar etterslekt. Men det siste kjendest meir som draum enn som realitet! Det gudlause samfunnet var eit faktum, men det verste var at Aud og Jon kjende seg langt på veg hjelpelause i utviklinga dei såg hjå eigne born. Utviklinga i samfunnet såg ut til å påverka dei på ein måte Aud og Jon aldri hadde drøymt om.

Likevel heldt livet med Jesus dei oppe, bøn i Jesu namn løfta dei gjennom ein kvardag i tenesta for deira Herre og Meister. Overtydinga seier at Gud vil finna ein veg for dei. Dei hadde ei fin kveldstund saman desse 14. Barneborna var til stor gleda for besteforeldre og oldeforeldre. Tor og Åsa hadde vekselvis eit eller to av barneborna på fanget. Innimellom fekk Aud og Jon koma til, men snart sov dei alle tre sin søtaste svevn. Praten mellom dei 11 andre gjekk svært bra og alle 5 borna kappast om å takke mor for det dei hadde fått med seg heimefrå.Slik sett hadde Aud fått ei uventa oppleving på denne 50-årsdagen sin. Men den kristne samkjensla mellom dei, kvar hadde den vorte av? Dei hadde opplevd det sterkt i går då dei var aleine med Ulf. Men i dag, med alle heime var det som om ei klam hand hadde lagt seg over samtalen deira. Dei kunne rett og slett ikkje snakka om det som opptok dei. Storsamfunnet med sine gudlause vedtak hadde ein verknad inn i ein prestefamilie som gjorde at dei kjende seg bundne på hender og føter.

Ho hugsa kva Jon hadde sagt til Ulf i går: Den som vil leva som ein kristen i det norske samfunnet, må leva heroisk! Ja, slik var det! Ho lengta attende til den kristne tonen og samkjensla i kyrkjelyden dei hadde hatt ansvar for i Japan. Ho tenkte på dei mange måltida i kyrkja der, etter gudstenesta. På tross av kulturelle barrierar var den åndelege samkjensla sterkare enn ho var i stand til å oppleva i sin eigen familie. Tonen var likevel god då dei etter kvart fann kvar si seng og freden på Fredlund senka seg over storfamilien. Dei klarte liketil å bli einige om at dei skulle alle i kyrkja på julafta. Det var noko Aud og Jon på ingen måte hadde rekna med som sikkert.

